
					এই পাতাটির মুদ্রণ সংশোধন করা প্রয়োজন। 
ঘরে-বাইরে २४-१
সন্দীপ বললে, তাহলে দ্বিতীয়বার সন্দীপের প্রস্থান ?
আমি বললুম, হা ।
তাহলে সন্দীপকুমারের পুনঃপ্রবেশ—
সে আজ নয়—আমার সময় হবে না ।
সন্দীপের চোখদুটো জলে উঠল, বললে, কেবল বিশেষ কাজেরই সময় আছে, আর সময় নষ্ট করবার সময় নেই ?
ঈর্ষা ! প্রবল ধেখানে দুর্বল, সেখানে অবলা আপনার জয়ডস্ক না বাজিয়ে থাকতে পারে কি ? আমি তাই খুব দৃঢ়স্বরেই বললুম, না, আমার সময় নেই।
সন্দীপ মুখ কালি করে চলে গেল। অমূল্য কিছু উদ্বিগ্ন হয়ে বললে, রানীদিদি, সন্দীপবাবু বিরক্ত হয়েছেন।
আমি তেজের সঙ্গে বললুম, বিরক্ত হবার ওঁর কারণও নেই, অধিকারও নেই।
একটি কথা তোমাকে বলে রাখি অমূল্য, আমার এই গয়না-বিক্রির কথা তুমি প্রাণান্তেও সন্দীপবাবুকে বলতে পারবে না।
অমূল্য বললে, না, বলব না ।
তাহলে আর দেরি ক’রে না, আজ রাত্রের গাড়িতেই তুমি চলে যাও । এই বলে অমূল্যের সঙ্গে সঙ্গেই আমি ঘর থেকে বেরিয়ে এলুম। বাইরে এসে দেখি বারান্দায় সন্দীপ দাড়িয়ে আছে। বুঝলুম এখনই সে অমূল্যকে ধরবে । সেইটে বঁচোবার জন্যে তাকে ডাকতে হল, সন্দীপবাবু কী বলতে চাচ্ছিলেন ?
আমার কথা তো বিশেষ কথা নয়, কেবল বাজে কথা, সময় যখন নেই তখন— আমি বললুম, আছে সময়। অমূল্য চলে গেল। ঘরে ঢুকেই সন্দীপ বললে অমূল্যের হাতে একটা কী বাক্স দিলে ওটা কিসের বাক্স ?
বাক্সটা সন্দীপের চোখ এড়াতে পারে নি। আমি একটু শক্ত করেই বললুম, আপনাকে যদি বলবার হত তাহলে আপনার সামনেই দিতুম।
তুমি কি ভাবছ অমূল্য আমাকে বলবে না ? न! दल८द न] । সন্দীপের রাগ আর চাপা রইল না, একেবারে আগুন হয়ে উঠে বললে, তুমি মনে করছ তুমি আমার উপর প্রভূত্ব করবে, পারবে না। ওই অমূল্য, ওকে যদি আমার পায়ের তলায় মাড়িয়ে দিই তাহলে সেই ওর সুখের মরণ হয়, ওকে তুমি তোমার পদানত করবে, আমি থাকতে সে হবে না ।

		 এই পাতা শেষ সম্পাদিত হয়েছে ১৫:০৮টার সময়, ১০ জুলাই ২০১৮ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

